
愛與承 

 

譚敬峰 

 

角色：郭志仁医生，方主任，張伯，李姑娘，陳姑娘，小混混甲、乙，郭太

（鬼魂） 

 

 

 

序幕：醫院內，手術前 

 

（台右為手術室大門，台中為手術室門外走廊，兩護士由台左出） 

 

陳：喂，你知唔知呀？ 

 

李：知乜呀？有乜八呀？（湊近細聽） 

 

陳：我聽講話淨間手術個 patient係大地產商朱先生呀！ 

 

李：車！仲以為係乜野甘神祕添！有乜出奇啫？周不時都有 D有錢人揾 Dr郭做

手術架啦！我仲收到風，朱生既開腦手術好似係關乎醫院既名譽甘話 wo… 

 

陳：嘩！甘犀利！Dr郭真係好叻呀，只不過係三十出頭就已經成為醫院首席腦

外科醫生，人品又好，而且仲……幾靚仔添！（低頭） 

 

李：（搶着說）拿拿拿……有人十月芥菜 wo！我勸你諗都唔好諗呀，人地有老

婆架。不過話時話，呢度成日有甘多有錢人出出入入，點解冇人留意我架？我

都唔差架…… 

 

陳：下……你呀……（竊笑） 

 

（郭出，一身手術裝束，手上拿着文件走，被李叫停） 

 

李：Dr郭你好，準備做手術喇 wo！（異常熱情） 

 

郭：（被李行為一嚇）係……係呀…… 

 

（郭的手提電話響起） 



 

郭：喂？（二人從台左下） 

 

電：請問係米郭志仁先生？ 

 

郭：我係。 

 

電：呢度係廣華醫院打黎，你太太岩岩遇上車禍入院，醫生係度同佢搶救緊，

但佢依家情況危殆，請你盡快趕來！ 

 

郭：（發呆，不能接受，啞口無言） 

 

電：喂？郭生？郭生？ 

 

郭：（驚徨失措）係係……我即刻到！（電話收線） 

 

（方主任出，自台左走到台中，郭見方，即上前攔住他） 

 

郭：（大呼）Dr方，Dr方！！ 

 

方：係 Dr郭呀！乜你唔係要做手術咩？差唔多夠鍾喇 wo，仲唔入去？今次有

好多人睇住架，記住做好 D呀！（輕拍郭膊頭） 

 

郭：主任……我……我想押後今次個手術呀！ 

 

方：（詫異）押後？好地地做乜押後？ 

 

郭：（緊張，語帶急促）我太太撞車入左醫院呀！岩岩個邊做完磁場共振，話個

腦入面有瘀血，而且仲壓住神經線，情況嚴重，我想過去睇下有乜幫都手。（轉

身欲走） 

 

方：（拉着郭，義正詞嚴）你依家走？唔係下話！（指着台下）你睇下依家出面

幾多記者，而且今次仲係全球視象直播，好多世界各地既醫生等住睇你呢次手

術呀！你依家話押後，叫我點同董事局交待呀？你唔做既話唔單止你會比人炒

魷魚，而且若然個 patient因為你既緣故而冇左條命，佢既屋企人一定會追究到

底，（步步進逼）話唔定你要負上法律責任，而医院既名聲亦因為你而受損…… 

 

郭：甘大鑊!（驚慌）但我真係無心架，你知喇，我老婆要開腦呀依家…… 



 

方：開腦之嘛……呢！廣華腦科個 consultant呀 DrFernando你識架，之前呀成

大哥跌親個腦甘大單都比佢醫返好。我同佢好熟架！淨間我幫你打俾佢，叫佢

同你老婆開刀喇！仲有呀，我收到風如果你呢次手術成功左，上頭話升你入管

理層！呢次真係千載難逢既好機會呀！ 

 

郭：（低頭猶豫）甘呀……er…… 

 

方：唔駛猶豫喇！你做医生捱得甘辛苦為乜啫？未有係想升職加人工！拿！依

家就有個黃金機會擺係你面前。你完成今次手術之後，我敢保證，你一定名成

利就，亞洲區首席腦科醫生一定非你莫熟。你都想帶俾你太太幸福同榮耀架

嘛，係未？ 

 

郭：你又講得岩，我當然想喇，DrFernando……佢真係會幫我太太做手術？ 

 

方：係呀！放心喇，萬大事有我作主！（指着手術室）家下入面成 team人等緊

你架，快 D入去喇！（推郭去急症室） 

 

郭：（半推半就）甘……你記住幫我揾 DrFernando，（邊走邊說）記住呀 

 

（郭步入手術室，手術室紅燈着，方從台左下） 

 

（這時台分為左右兩邊，左邊為郭的手術，右邊為太太的手術，兩邊都是同時

進行，後台可開始播緊張輕快的音樂，除音樂外各人都不可發聲。郭那邊做得

非常順利，医生和護士間皆有很好佩合。相反在右邊，医生開刀猶豫良久，而

且眾人都慌慌張張，護士更顯得騰雞。最後音樂聲於高潮位突然停止，在左邊

郭受人稱讚，有人舉拇指，有人拍手；但在右邊的醫生護士則黯然，呆立，並

在郭太太面上蓋布） 

 

（燈滅） 

 

（手術燈由亮轉熄，李從台左上） 

 

李：（焦急地，來回踱步，手拿郭電話）Dr郭甘耐架……佢枱頭個電話響左好

多次喇，唔知邊個揾佢揾得甘急呢…… 

 

（手術室燈滅，郭步出） 

 



郭：（自言自語，抬頭看鐘）弊喇！乜甘晏喇…… 

 

李：Dr郭！ 

 

郭：咦！你未係頭先個護士？ 

 

李：（未待郭說完，趕忙說）Dr郭，有人揾左你好多次喇！拿！你個電話。（交

電話給郭） 

 

郭：噢！唔該哂！（這時郭的電話響起，李下） 

 

電：喂？你係郭志仁先生？ 

 

郭：係。（神色凝重） 

 

電：我地係廣華醫院腦科打黎。終於揾到你喇！請你依家冷靜 D聽我講…… 

 

郭：唔係我老姿有咩事下！你快 D講喇（激動） 

 

電：你冷靜 D先，我地已經盡哂力，但好遺憾你太太係下午二時四十二分已經

離世…… 

 

郭：（激動）點解？點解？點解會甘！冇可能架！係米 DrFernando有咩出錯？ 

 

電：郭生你冷靜 D先，你太太既手術唔係 DrFernando同佢做果 wo…… 

 

郭：（激動）甘係邊個做？ 

 

電：係一個 S.M.O.做！ 

 

郭：（更激動）唔係呀！S.M.O.？點解唔係 DrFernando？ 

 

電：（愕然）下……DrFernando放左假成 1個禮拜啦 wo……其他野我地唔清

楚。你幾時有時間過黎辦理郭太身後事呢？ 

 

郭：……我依家過黎…… 

 

（當郭欲轉身離開時，方拿着文件夾及信封從台左上） 



 

方：（興高采烈）恭喜你呀，Dr郭！ 

 

郭：（指着方）我都正想搵你，點解…… 

 

方：（握手，搶着道）頭先我同班醫院高層一直都有睇住你個手術，佢地個個對

你都讚不絕口呀！上頭已經批准左升你入管理層，而且仲加薪百分之廿五。

拿！（把信交給郭）呢封係你既升職通知信，袋好佢呀！ 

 

郭：（拿着信）但係我老婆佢…… 

 

方：（截着）Sorry呀！有個手術等住我做（急急忙忙），有咩等我返黎先算喇！

（急步離開，從台右下） 

 

郭：（大叫）Dr方！Dr方！（但 Dr方未有理會） 

 

郭：（拿着信，若有所思）升職……代價就係冇左我老婆……（苦笑，把信弄

鄒，丟下）哈哈，（痴痴地笑）哈哈哈哈哈……（邊笑邊下台） 

 

（幕下） 

 

 

 

第二幕：手術室外 

 

（台左為手術室門，台中為走廊，台右為郭辦工室，手術室燈正亮） 

 

  

 

（在手術室內，郭正埋手於一手術，有 3名護士協助。其時妻子魂在其身後，

全身以黑色為主。當一切準備好之際……） 

 

太：（氣若游絲）救我呀！志仁……唔好丟下我呀…… 

 

（但僅郭聽到，其他人繼續手頭上的工作，郭全身一震，四處張望） 

 

眾人：（忙問）Dr.郭，有甚麼事嗎？ 

 



郭：（緊張）冇……冇事，我地開始吧！ 

 

（郭開刀之際，他竟全身震抖，雙手不由自主的震，他極力控制，眾人皆看着

他……） 

 

（陳，李出，於走廊閒談） 

 

李：喂！你知唔知你偶像呀 Dr郭近排 d手術好唔掂 wo，成日要揾人執二灘 

 

（郭搖頭，決定放棄，並示意手術暫定） 

 

陳：係 la……（憂愁）其實佢老婆都死咗咁耐刺，乜野都淡架喇，我都收到風話

佢如果重係咁呀，就会無得留低，（輕瞄手術室）希望佢今次成功喇。 

 

（郭從手術室緩緩步出，邊行邊低頭脫手套，另一位醫生穿着手術裝束急步步

入手術室） 

 

李：咦！唔通今次佢又唔掂？ 

 

（陳，李下） 

 

（郭步進自己的辦工室，即拿起桌上一枝啤酒狂飲，並坐在椅子上喘息，又以

手抹汗） 

 

（方急步由走廊衝入） 

 

方：喂！你有冇搞錯呀？當緊值既時候你竟然飲酒？你知唔知呀！上頭己經”

咋哂形”，話你呢排一單手術都做唔到，埋到手術枱又無啦啦手震。自從個次

升左你入管理層之後就一直係甘，早知唔升你好過！ 

 

（太太鬼魂從郭身後步出） 

 

太：你為左博升職甘夜仲係度研究緊 Dcase，我寧願你有好既身體，都唔願你

升職。 

 

郭：（自言自語）我寧願唔升呀…… 

 

方：你講乜話？外面不知幾多醫生廢寢忘餐，日做夜做。佢地甘辛苦為乜呀？



都係為左可以坐到你個位咋！ 

 

太：志仁，你今晚臨時要頂更，甘你記住要食 D野先呀！我今朝見你有幾聲

咳，所以煲左雪梨水呀，你返黎記住飲呀！ 

 

郭：（自言自語）可以既話，我都想可以繼續飲…… 

 

方：飲，飲，飲死你呀！！ 

 

郭：（既怒且哭）我寧願飲死去陪老婆都好過依家甘呀！ 

 

方：你老婆都死左甘耐啦，你仲諗黎做乜？ 

 

太：（氣若游絲）志仁……你快黎……黎救我呀…… 

 

郭：（怒）如果當日我去幫佢開刀既話，我有信心佢會冇事！如果唔係信錯你話

幫我揾 DrFernando，我老婆佢一定唔駛死！最衰都係信錯左你呀！ 

 

方：（不滿）哦！甘你依家即係怪我啫，你唔諗下你當日一聽到話有得入管理層

坐呢個位個陣，你個心究竟係老婆度，還是係呢個位度？（指着坐位） 

 

郭：（氣結）你……你……（指着方） 

 

方：你你你乜野吖，以你今時今日既地位，要揾個呀嫂又有幾難吖？你忘記左

佢啦。 

 

太：你忘記我把啦，你要保重呀……（慢慢下台） 

 

郭：唔得！（站起）因為博呢個位而冇左個老婆，我寧願唔要呢個位呀！ 

 

方：（冷笑）你會唔要，我就唔信啦！ 

 

郭：好！（憤然把工作證丟下）你晏 D就會收到我封辭職信！（怒氣冲冲地離

開，大力關門，下台） 

 

方：（追至門外）Dr郭！你黎真架？喂！喂！（急步追出，下台） 

 

（燈滅） 



 

 

 

第三幕：冬夜酒吧門外 

 

（門外行人來來往往，忽然酒吧門外大打開） 

 

（郭從門中滚出來，倒在街上，人羣圍觀，有兩名小混混從門中步出） 

 

眾途人：嘩！發生咩事呀！（圍觀） 

 

甲：（對途人大喝）望咩望！未見過人打交呀！ 

 

乙：走開啦！冇野睇呀！ 

 

（二人走到郭跟前，眾途人下台） 

 

甲：（揪起郭衣領）你係我個場度搞事！都未死過！ 

 

郭：（醉了）酒……我要酒…… 

 

（張伯從台右出，慢行） 

 

乙：死酒鬼！夠膽係我大佬面前撤賴！（向郭連打兩拳） 

 

（郭被打滚，撞上張伯） 

 

乙：（即指着張伯，來勢洶洶）望咩望！走開啦！ 

 

（張伯呆企一旁） 

 

甲：（罵乙）你低能架？你睇唔到佢渣住支盲公竹咩？唔駛理佢！你過去摷下隻

酒鬼身上有冇 D值錢既野仲好啦！ 

 

乙：（陪笑）係既大佬！（轉身摷郭衣物）大佬！我揾到五舊水呀！（興奮地拿

着五百蚊紙走到甲前） 

 

甲：妖！得雞碎甘多？唔要都罷啦！（卻一手搶去乙五百蚊紙）來！我地去食



餐好既！ 

 

乙：多謝大佬！ 

 

（二人從台左下） 

 

（張伯欲走，但盲公竹卻碰到躺在地上的郭） 

 

張：朋友，你冇事嘛？ 

 

郭：好……好凍…… 

 

張：（對台下獨白）我究竟理唔理佢好呢？我唔知佢係唔係壞人，又唔知佢有冇

仇家……不過依家甘凍，如果由佢訓係度佢實凍死架 bor……唉！都係抬佢返

去先算。 

 

（張抬郭一拐一拐的走下台） 

 

（燈滅） 

 

 

 

第四幕：張伯家中 

 

（台左為客廳，張伯正坐在沙發上聽收音機；台右為睡房，郭正躺在牀上）    

 

郭：（發開口夢）老婆……老婆……（喘氣） 

 

郭：（突彈起醒來）老婆！ 

 

郭：（睡眼惺忪）咦？（揉揉眼睛）呢度邊度黎架？ 

 

（郭下床，四處觀看，並無異樣，乃出客廳） 

 

張：你訓醒喇？ 

 

郭：係…係呢？你係邊位？呢度又係邊度黎架？ 

 



張：我姓張，人人叫我張伯。我琴晚係街度執左你返黎，你依家覺得點呀？ 

 

郭：（欲言又止）我……（朗聲）你做乜執我返黎？ 

 

張：（又笑）wa……我好心執你返黎，廢事你凍死街頭啫。但你依家唔單止多謝

都冇句，而且仲係度怪我！唉……真係好心着雷劈囉！ 

 

郭：（不領情）你甘多管閒事做乜啫？你由得我死吧 la，我生無可戀呀！ 

 

張：（站起，輕拍郭膊）朋友，生命可貴！你唔係好掛住你太太架咩？ 

 

郭：（一征，驚訝）你點知架？ 

 

張：你呀成晚都嗌住你太太，我雖然係盲，但我對耳仲好靈敏！既然仲有所牽

掛，你又何苦自殺呢？ 

 

郭：（嘆氣）唉……你唔明架喇！（走到梳化坐下）佢已經死左喇！（抱頭眼濕

嗚咽）係我害死佢……係我累佢架……你未曾失去過摯愛，係唔會明白我既感

受！ 

 

張：（上前安慰，輕怕郭膊頭）我又點會唔明白你既感受呢？其實，我同你一樣

失去摯愛，而且……我老婆既死亦係因我而起。 

 

郭：（帶懐疑的目光看張伯）唔好意思，張伯。 

 

張：（慢慢走到梳化坐下）係三年前，呢間屋住左一對夫婦，做老公既日做夜

做，日頭就係公司做野，夜晚就要同 d大客飲酒應酬，個老公甘做都無非係想

令妻子衣食無憂；可惜佢萬萬估唔到會冷落左妻子。而但係有一晚，佢兩夫婦

參加完朋友既婚宴，就揸車返屋企。妻子見丈夫飲左酒，就勸佢唔好揸車，由

自己揸，但丈夫唔聽。一路上都相安無事，直至……（低頭） 

 

郭：佢地發生左咩事？ 

 

張：係一盞紅綠燈前，遇上一班飛仔，佢地撩丈夫鬥車。受到酒精既影響，丈

夫再次唔理太太既阻止，二話不說就答應左。點知係一個彎位收摯不及，太太

為左保護丈夫，竟然撲過去將舦盤扭向自己個邊……（低頭啜泣） 

 

郭：（大驚）有 D甘既事！甘佢地最後點呀？ 



 

張：最後……妻子不治……而個個丈夫亦係個次意外中盲左……而佢，就係依

家既我！ 

 

郭：（感歎）對唔住，我…我之前誤會左你。 

 

張：唔緊要。 

 

郭：甘你之後既生活點過？ 

 

張：未好似你甘羅！日日係酒吧度飲酒，一日未到打烊都唔返屋企。結果唔單

止令到公司生意失敗，而且親戚朋友更加一個一個怕左我，避開我。甘又難怪

既，有邊個人想同一個成身酒氣，經常飲到”屎啤爛醉”既酒鬼一齊吖！ 

 

郭：甘又係……（看看自己的衣衫不整，苦笑）其實我依家咪又係同你個陣差

唔多。 

 

（二人相視而笑） 

 

郭：之不過甘，你係點樣從低處爬返起身架？ 

 

張：我諗……係教會將我帶返起身吧！當時個社工本身係教友，佢用盡所有方

法黎輔導我都唔掂，我依然戒唔甩鋪酒癮。後未有一日我係街度撞度佢，佢硬

將我拉去佢個教會度，仲話有免費既酒比我飲添，甘我見有酒飲咯未去下羅。

入面真係有酒飲架，不過唔係啤酒，而係葡萄酒。係個度仲有好多人同我傾

計，聽我講心事，每個人都好友善，佢地冇嫌棄我，冇因為我係酒鬼而歧視

我，令我有返家既感覺，使我再次感受到愛。係佢地比我力量，給我支持，使

我從逆境中步出。 

 

郭：原來係甘…… 

 

張：你唔好話呀伯我多事，其實人生匆匆數十寒暑，入面一定有喜有悲，有苦

有樂，最重要既係學識點樣可以從跌倒中爬返起身。與其係度自怨自艾，不如

樂觀面對啦！我相信你太太一定唔想見到你甘傷心架！ 

 

郭：（若有所思）唉！講就容易！有 D野，就算係花一生既時間都忘記唔到。 

 

張：唔，但係你記住唔好再飲酒喇！（摸摸手上手錶）咦！依家成八點幾喇，



又係時候食晚飯，我要出去買飯盒，駛唔駛幫你買埋？ 

 

郭：（搶着說）唔好！呢 D野梗係由我做啦！你照顧左我成日，都應該攰架

喇，你抖下先，我好快返。 

 

張：好好……甘唔該你喇！ 

 

（郭自台左下） 

 

（忽然傳來拍門聲） 

 

張：唉！梗係漏左野喇，（對門喊）黎喇！ 

 

（張開門，有人亮出一把刀子，並有把聲音說：打劫！） 

 

（燈減） 

 

（台左為屋前，台中為大門，台右為客廳，客廳一片凌亂，被人授掠過，盲人

暈倒在屋角旁，頭部出血，血流如注，全屋燈減，僅台左有燈光） 

 

（郭從台左出） 

 

郭：（手提着餸菜，大喊）喂！張伯！係我呀！快 D開門啦！ 

 

（屋內寂靜無聲） 

 

郭：（懷疑）唔係出左咩事下…（趕忙拍門，怎料卻輕易打開了） 

 

（郭入屋，找了燈掣，按下，全台燈亮） 

 

郭：（四處張望，驚訝）嘩！呢度打完仗黎呀？ 

 

（郭看見張伯） 

 

郭：（大呼）張伯！（飛奔過去） 

 

（郭用手摸其脈門，尚有心跳！即拿出電話報警） 

 



郭：（激動）喂！呢度有人嚴重受傷呀！你地快 D叫架白車黎！ 

 

電：先生你冷靜 D先，你既位置係邊？ 

 

郭：係油麻地眾坊街五號天宝大厦二樓！快 D呀！ 

 

電：好！我地盡快趕黎！ 

 

（電話終止） 

 

郭：（對張伯說）頂住呀！白車好快就到！頂住呀！頂住呀！ 

 

（燈減） 

 

 

 

第五幕：醫院內 

 

（台左為醫院走廊，台右為手術室，郭在走廊長椅坐着） 

 

李：（大喊）邊個同張全入院？ 

 

郭：（走出，大喊）係我！ 

 

李：甘你叫咩名？你係佢邊位？ 

 

郭：我係郭志仁 

 

李：（大驚）你……你未係 Dr郭？ 

 

郭：er……係呀……個傷者依家點呀？ 

 

李：岩岩做完磁場共振，就快出 report，個傷者係點樣受傷？ 

 

郭：我都唔清楚……我一返到去佢就已經係甘喇！ 

 

李：（邊聽邊抄下）我明白了。（指着台左）Dr方黎啦！ 

 



（方從台左步出） 

 

方：（問李）邊個同張全入黎架？ 

 

李：（指着郭）係 Dr郭！ 

 

方：（看一看郭，詫異，問李）佢真係 Dr郭？ 

 

郭：真係我呀！張伯佢點呀？ 

 

方：（臉色一沉）個 report話佢腦部出血，如果依加唔同佢做手術，我諗佢過唔

到今晚。拿！你睇下喇！（向郭遞上 x-ray片） 

 

郭：（看着 X-ray片）係 wo……真係好嚴重 wo…… 

 

方：唉！佢真係唔好彩喇！依家所有腦科醫生唔係放緊假既就係借調左去其他

醫院，基本上冇人有能力做呢單棘手既手術。除非……（一沉） 

 

郭：（緊張）除非點呀？ 

 

方：除非你同佢做囉！ 

 

郭：（詫異）下……我？唔得既…… 

 

方：你又點會唔得 wo！依家全醫院得返你一個腦科醫生咋！ 

 

郭：（憤然）但我已經唔再係一個医生喇！ 

 

方：（認真）你又點會唔係医生呢？你唔好同我講笑喇！ 

 

郭：（激動）我都想救佢架！但係每次一拿起手術刀就會諗起我老婆，跟住對手

就不期然地震！一個醫生連拎起把手術刀都做唔到，根本不配做醫生 

 

方：你手震係因為你太太個件事令你覺得內疚，（一沉）其實，要內疚既應該係

我！都係我搞錯左……（低頭） 

 

郭：算啦，件事都過左甘耐，你都唔想既，但係我真係好想張伯冇事…… 

 



方：佢有冇事就睇你喇！呀嫂在天之靈一定會幫你。佢都想你重新振作，做一

個好醫生！（語氣強硬）你可以放棄你自己，但唔應該放棄人地既生命，呢個

係我地做醫生既職責！係使命！ 

 

郭：講就容易，但係我驚…… 

 

方：你選擇驚還是選擇救佢吖？時間唔等人架，你遲一分鐘救佢，佢就快一步

邁向死亡，到時只能夠做既就係簽張 deadcert。 

 

李：郭醫生，咪怪我多口講句吖，其實每個人背後都背負着深重既罪疚，罪疚

係無法消除既，正如你太太既死已成為事實，無可挽回。之不過，每個人總有

非做不可既事。 

 

郭：你既意思係…… 

 

李：你有能力做你應做既事而唔去做，甘樣只會加深你既罪疚。 

 

（太太鬼魂聲從後台發出，全台黑，有一射燈射向郭） 

 

太：志仁，你曾經講過做醫生會帶比我榮耀同幸福，但你而家拒絕救人，咁唔

係違背左我地當初既承諾咩？我希望你能用你雙手代替我雙手去幫助其他人。

志仁，唔好逃避，唔好逃避…… 

 

郭：（初低頭，深呼吸一口氣，抬頭）我唔會再逃避！（緊握拳頭）你地講得

岩！我係唔應該甘自私，我係唔應再逃避落去，更加唔應該放棄佢！Dr方，麻

煩你安排一下！ 

 

方：無問題！ 

 

（二人入手術室，手術室燈亮，李下） 

 

（燈滅） 

 

 

 

第六幕：尾聲 

 

（台左為病房門，台右為病房，中間有一張病牀，張正在躺於其上） 



 

（郭，李從台左入，開門）        

 

郭：張伯，今日見好 D未呀？ 

 

張：（感激）好好多喇！全靠醫生你我先可以執返條命！ 

 

郭：（笑）唔駛唔駛，救急扶危係我地既職責嘛！ 

 

李：（插嘴）張伯你今次真係好好彩，由一個全港最 top既腦科醫生幫你做手

術，幾多人恨都恨唔到我地郭志仁醫生幫佢地做呀！ 

 

張：（沉思）郭志仁…郭志仁……（恍然大悟）呀！係未幫朱總開刀個個呀？ 

 

李：（插嘴）之唔係囉！ 

 

張：（感激）甘真係多謝唒你喇！郭醫生！不過請恕我唐突問句，你把聲好耳

熟，我地之前係米傾過謁架喇？（想了一想）不過冇理由吖……我都係琴日先

醒…… 

 

郭：（大笑）哈哈！我地當然係識得架啦！我未係比你執返屋企既酒鬼囉！ 

 

張，李：（驚訝）唔係下話！ 

 

郭：珍珠都冇甘真呀！其實呢，如果唔係張伯，我就會橫屍街頭；如果唔係張

伯，我就唔可以衝開過去既枷鎖；如果唔係張伯，我就唔可以再次着起呢件

袍，唔可以再拿起手術刀，做返個醫生。係張伯，令我揾返我既做人方向。要

講多謝既，其實係我！ 

 

張：甘我地未打個和囉！ 

 

（三人同笑） 

 

（方從台左出，敲門） 

 

方：嘩！乜甘人齊呀！ 

 

郭，李，張：早晨！方主任！ 



 

方：早晨！係呢，張伯，你依家好番 D未呀？ 

 

張：好好多喇！有心！頭先郭醫生已經問左喇，哈哈！呢度 D醫生真係好，甘

關心病人，我一定要打上電台表揚下你地先得！ 

 

（眾人同笑） 

 

方：甘多謝先喇。 

 

（郭、方的傳呼機響） 

 

郭：（看看傳呼機）咦！又有大單野，我地要走喇，遲 D再黎睇你。 

 

張：好，甘你地去做野喇！ 

 

（方、郭，李轉身走） 

 

（燈滅） 

 

  

 

全劇完 


